
Пирěн ентеш – чăваш халăх писателě А. С. Артемьев 
90 çул тултарнă май литературă каçě ирттермелли сценари.

1 –мěш ертсе пыраканě. 
Ырă каç пултăр хисеплě куракансем, хаклă хăнасем. Пирěн ентеш – чăваш
халăх  писателě  Александр  Спиридонович  Артемьев  çуралнăранпа  90  çул
тултарнă май йěркеленě литература каçне уçма ирěк парсамăр.
Паянхи уява хăнасем килсе çитрěç (ячĕсене, должнăçĕсене каласа тухмалла).
А. С. Артемьев хальхи чăваш литературинче чи пултаруллă писательсенчен
пěри шутланать. Хайĕн ěмěрĕнче вăл вулакансене нумай кěнеке парнелерě.
Чăваш  халăхě  унăн  «Алтăр  çăлтăр»,  «Салампи»,  «Хунавлах  хăрнисем»,
«Шурă çÿçлě хěр» тата ытти романсемпе повеçěсене юратса  вулать.  А.  С.
Артемьев  кěнекисем  чăваш  литературин  ылтăн  фондне  чăннипех  тивěçлě.
Унăн сăввисем тăрăх чăваш композиторěсем юрăсем кěвěленě.

2 – мěш ертсе пыраканě. 
А. С.  Артемьев Элěк районне кěрекен Тури Выла ялěнче 1924 çулхи авăн
уйăхĕн 14 – мěшěнче хресчен çемьинче çуралнă. Унăн ашшě – амăшĕ йывăр
вăхăтра пурăнса хут вĕренеймесěр юлнă, вулама – çырма пěлмен, алă пусма
та пултарайман. Анчах чěлхе енчен питě çыпăçуллă,  ăслă та ěçчен çынсем
пулнă. Ашшě час – часах япун вăрçи çинчен, хăй салтакра мěн курни - илтни
çинчен кала – кала кăтартнă. Амăшĕ юмах – халап ăсти пулнă. Сăмах - юмах
пултарулăхě  ачисен  те  палăрнă.  Сантăр,  сăмахран,  музыкăна  питě  юратнă.
Шкулта вěреннě чухнех вăл хуткупăс калама вěреннĕ, кěнеке нумай вуланă,
сăвăсем çырнă. Анчах та вăл вěсене никама та кăтартман.

1 – мěш ертсе пыраканě.
Вăтам  шкул  пěтернě  хыççăнах  вунçиччěри   каччă  вăрман  касать,  сивěре
траншейăсем чавать, ял Совечěн секретарěнче ěçлет. 1942 çулхи сентябрьте
çамрăк комсомолец хăй ирěкěпе фронта  тухса  каять.  Ăçта  кăна çитермест
пулě ăна  хаяр  вăрçă  çулě!  Курск пěкки,  Львов,  Монголии,  Маньчжурии…
Тăван çěршывăн Аслă вăрçинче А. Артемьев юнěпе те, чунěпе те чăн – чăн
чăваш халăхěн паттăр ывăлě пулса таврăнать.

2 – м ěш ертсе пыраканě.
Тăван яла Александр 1947 çулта кăна таврăнать. Пěр хушă вулав çурчěнче
ěçлет, вăрçă хыççăнхи юхăннă хуçалăха ура çине тăратнă çěре хутшăнать. Çав
вăхăтра хăй курнă - тÿснě вăрçăн йывăр кунěсене çырса кăтартас кăмăл тулса
çитет. Вăл çине – çинех калавсем, новеллăсем çырма пуçлать.
     Чăн –  чăн  писатель пулма пысăк пěлÿ,  анлă культура кирлине  часах
ăнланса  илет.  Çавна  шута  илсе  Александр  Спиридонович  Мускаври
литература институтне вěренме кěрет. 1956 çулта ăнăçлă вĕренсе тухать.
(А. Артемьевăн «Çуралнă çěршыв» сăвва вулаççĕ).



1 – мěш ертсе пыраканě.
Александр Артемьевăн чи паллă та халăх юратакан произведени – «Салампи»
роман.  Миçе  çул  хушши  ěнтě  вăл  яш  –  кěрěмěн  кăмăлне  хумхантарать.
«Салампи» романăн теми – вăрçă хыççăнхи  çамрăксен юратăвěпе туслăхĕ,
кăмăлěпе сипечě.
(«Салампи» юрри янăрать).

2 – мěш ертсе пыраканě.
«Салампи» роман пичетленсе тухни унăн авторěшěн кăна мар, пěтěм чăваш
литературишěн  çěнě  утăм.  Салампи  сăнарě  вăл  –  хумхантаракан,
савăнтаракан, шутлаттаракан, чун – чěрене илем кÿрекен сăнар. Çутă та таса,
ăшă юрату илемлетет ку сăнара.
(«Салампи» романри сыпак / Салампи сăнарĕ).

1 – мěш ертсе пыраканě.
«Салампи»  роман пěтěмěшпех  хальхи  вăхăт  туйăмěпе  çырнă  произведени.
Унта  саманăмăр  çыннисем  чěререн  те  куçа  курăнмалла,  анлă  пурнăçпа
пурăнаççě. Ку писателěн пысăк çитěнěвě пулса тăчě», - тенě Георгий Ефимов
– чăваш халăх поэчě.

2 – мěш ертсе пыраканě.
«Салампи»  роман  пичетленнěренпе  нумай  çулсем  иртнě  пулин  те  ăна
вулакансем паян кун та алăран ямаççě. «Салампи» спектакле пирěн театрсем
сцена   çине  тăташах  кăлараççě.  Анисим  Асламас  композитор  «Салампи»
романа тěпе хурса опера çырнă.
(«Салампи» романри сценка).

1 – мěш ертсе пыраканě.
Çапăçу  уй  –  хирěнче  юн  тăкнă  писатель  –  патриот  иртнě  вăрçă  çинчен
çырмасăр  пултарайман.  «Алтăр  çăлтăр»  повесть,  вăрçăран  таврăннă
çамрăксем, чунěпе епле тасалса, çирěпленсе, пысак ăнланусем патне пынине
яр уççăн кăтартать.
(«Алтар çăлтăр» повеçри сценка).

2 – мěш ертсе пыраканě.
Вăрçăпа мир темипе çырассине писатель хăйĕн яланхи тивěçě тесе шутлать.
1977 çулта çырнă «Симĕс ылтăн» повесть пурнăç кăсăклăхěпе, çивěчлěхěпе
палăрса тăрать. Каярахпа вăл çак темăпа «Шурă çÿçлě хěр»(1972), «Юлашки
юрă»(1980) повеçсем çырать.
Итлесе пăхар – ха А. Артемьевăн амăшне халалланă сыпăка.

1 – мěш ертсе пыраканě.
А. Артемьев истори темипе тěпе хурса хайланă произведенисем: «Хунавлах
хăрнисем» тата «Тăвăл умěн» романěсем.



«Тăвăл умěн» кěнекери тěп сăнар – чăвшсен аслă просветителě И. Я. Яковлев.
Автор унăн питě кăткăс та хирěçÿллě сăнарне хăйне евĕрлě ÿкерсе кăтартма
пултарнă.

2 – мěш ертсе пыраканě.
А. Артемьев вырăс тата чăваш поэчěсен сăввисене тишкернě, вěсен поэзири
ăсталăхне  вěренме  тăрашнă.  Çаксем  пурте  ăна  çěнě  юрă  –  сăвă çырма
хавхалантарнă.  Чăваш  композиторěсем  вăл  çырнă  чылай  сăввисем  тăрăх
юрăсем хывнă.
(Филипп Лукин композитор çырнă «Ăшă çумăр» юрă янăрать).

2 – мěш ертсе пыраканě.
Александр  Спиридонович вырăс  тата  ют çěршыв классикěсен  хайлавěсене
чăвашла куçарас тěлěшпе те чылай тимленĕ. Вăл А. Пушкин, Ю. Лермонтов,
Гете,  Гейне  тата  ытти  нумай  писательсен  произведенийěсене  куçарса
пичетленě.
(А. Артемьев куçарнă С. Есенинан «Хурăн» сăвви). 

1 – мěш ертсе пыраканě.
Чăваш  литературине  аталантарас  енěпе  тивěçлě  ěçсем  тунăшăн  А.  С.
Артемьева  Чăваш  АССР  Верховнăй  Совечěн  Хисеп  грамотипе,  «Хисеп
палли», «Халăхсен туслăхе» орденсемпе наградăланă. 1980 çулта Александр
Спиридоновича Чăваш халăх писателěн хисеплě ятне парса чысланă.
Халě  сцена  çине  Элěкри  культура  керменě  çумěнчи  «Валинкке»фольклор
ушкăнне чěнетпěр.

А. С. Артемьев 1998 çулхи августăн 7 – мěшěнче пирěнтен уйрăлса кайрě.
Унăн çутă  ятне  халăх асăнса  пурăнать.  2002 –  мěш çулхи сентябрěн  13 –
мěшěнче  Тури Выла  ялěнче  паллă  ентеш çуралнă  çурт  çинче  Асăну  хăми
уçăлчě. Чăваш халăхě хăйěн юратнă çыравçине нихăçан та манмě, яланах асра
тытě.

Хисеплě  куракансем,  уява  килме  кăмăл  тунă  хăнасем,  паллă  çыравçăна,
ентешěмěре А. С. Артемьева чыслама пуçтарăннăшăн чěререн тав тăватпăр.
Сывă пулăр. Тепре тěл пуличчен.




